
Kimliyimizi təsdiq edən ədəbi-tarixi abidə - 1325 yaşlı “Kitabi-Dədə Qorqud" 
 

Ramidə Yaqubqızı 

 

Milli-mənəvi sərvətimiz olan "Kitabi-Dədə Qorqud" dastanı ulu babalarımızın nəsillərə 

əmanətidir. Bu, bizim tariximizi sübut edən yazılı ədəbiyyatdır və xalqın öz soykökünə, milliliyinə və 

dəyərlərinə sadiqliyini əks etdirir. Uzun illər "Kitabi-Dədə Qorqud" dastanına qarşı qısqanclıq 

olmuş, qadağalar qoyulmuşdur. Hətta 1951-ci ildə pantürkizmi təbliğ edən əsər kimi dəyərləndirilən 

"Kitabi-Dədə Qorqud"un Azərbaycanda və Türkmənistanda öyrənilməsi və təbliği qadağan 

edilmişdi. Lakin 1957-ci ildə ölkəmizdə, 1980-ci ildə isə Türkmənistanda bu qadağa aradan 

qaldırılmışdır. Bundan sonra Azərbaycan alimləri bu əsəri tədqiq etməyə başlamışlar və qeyd edək 

ki, bu istiqamətdə elmi işlər yalnız Azərbaycan alimlərinə məxsusdur. 

 

Bütün bunları nəzərə alan ümummilli lider Heydər Əliyev 1997-ci il aprelin 20-də "Kitabi-Dədə 

Qorqud" dastanının 1300 illik yubileyinin keçirilməsi haqqında Fərman, 1999-cu il fevralın 21-də isə 

"Kitabi-Dədə Qorqud" dastanının 1300 illik yubileyi üzrə Dövlət Komissiyasının tədbirlər planı haqqında" 

Sərəncam imzalamışdır. Ulu öndər bu barədə demişdir: "Bu yubiley bizim üçün, bütün türk dünyası üçün, 

bəşər mədəniyyəti üçün müstəsna əhəmiyyəti olan hadisədir... Bu, bizim milli azadlığımızın, dövlət 

müstəqilliyimizin bayramıdır". 

1970-1980-ci illərdə ulu öndər Heydər Əliyevin tövsiyəsi ilə əsərin təbliği, dünya ictimaiyyətinə 

çatdırılması ilə bağlı konkret qərarlar verilmiş, Azərbaycan xalqının milli sərvəti olan dastan haqqında bədii 

film çəkilmişdir. 2000-ci ildə Heydər Əliyevin təşəbbüsü ilə dastanın 1300 illik yubileyi qeyd edilmişdir. 

Ölkəmizə gələn bütün türkdilli ölkələrin dövlət başçılarının, UNESCO-nun baş direktorunun iştirakı ilə 

böyük təntənəli mərasim təşkil edilmişdir və "Dədə Qorqud" ensiklopediyası nəşr olunmuşdur. Bu mənada, 

Kitabi-Dədə Qorqud" dastanının öyrənilməsi, dünyada geniş şəkildə tanıdılması və təbliği ümummilli lider 

Heydər Əliyevin adı ilə bağlıdır. 

"Kitabi-Dədə Qorqud" dastanının 1300 illik yubileyi təkcə Azərbaycanda deyil, UNESCO 

çərçivəsində Drezdendə, Moskvada, Türkiyənin bir çox şəhərlərində qeyd edilmiş, elə həmin ilin aprelində 

Bakıda Türkdilli Dövlətlər Birliyinin VI Zirvə toplantısına dəvət olunmuş dövlət başçılarının iştirakı ilə 

təntənəli yubiley mərasimi ilə başa çatmışdır. 

"Biz fəxr edirik ki, "Kitabi-Dədə Qorqud" kimi böyük tarixi abidəmiz var. Biz fəxr edirik ki, Dədə 

Qorqud övladlarıyıq. Biz fəxr edirik ki, "Kitab-Dədə Qorqud" bütün türkdilli dövlətlərə mənsub olaraq, 

eyni zamanda və birinci növbədə, Azərbaycan xalqına mənsubdur. Fəxr edirik ki, biz "Kitabi-Dədə 

Qorqud"un sahibiyik, onu yaşadacağıq və gələcək nəsillərə daha da böyük töhfələr verəcəyik". Bu fikirləri 

ümummilli lider Heydər Əliyev 2000-ci il aprel ayının 9-da Gülüstan sarayında "Kitabi-Dədə Qorqud" 

dastanın 1300 illik yubileyinə həsr olunmuş rəsmi qəbulda çıxışı zamanı bildirib. Bu əsərə böyük dəyər 

verən Heydər Əliyev onu "ana kitabımız" adlandırmışdır. 

Ümummilli lider Heydər Əliyevin 2000-ci ildə imzaladığı Fərmana əsasən Bakıda Dədə Qorqud 

heykəlinin ucaldılması və "Dədə Qorqud dünyası" tarixi-etnoqrafik kompleksinin yaradılması qərara 

alınmışdır. Bu tarixi abidənin qorunmasına dövlət səviyyəsində göstərilən diqqətin nəticəsidir ki, Prezident 

İlham Əliyev 2004-cü ildə Brüsseldə Dədə Qorqud abidəsinin təntənəli açılışında iştirak etmişdir. Dövlət 

başçısının 2007-ci ildə imzaladığı "Azərbaycandakı monumental heykəltəraşlıq abidələri, xatirə-memorial 

və memarlıq kompleksləri haqqında" Sərəncama əsasən Dədə Qorqud heykəli və "Dədə Qorqud dünyası" 

tarixi-etnoqrafik kompleksinin yaradılması ilə bağlı müvafiq tədbirlərin görülməsi haqqında tapşırıq 

verilmişdir. Geniş tikinti və abadlıq nəticəsində Bakının Nərimanov rayonunda 6 hektar ərazidə Dədə 

Qorqud parkı salınmış, Parkın mərkəzində "Kitabi-Dədə Qorqud" dastanını simvolizə edən abidə 

ucaldılmışdır. 

"Kitabi-Dədə Qorqud" dastanına göstərilən diqqət, ilk növbədə Azərbaycan ədəbi dilinə verilən 

qiymət və onun tarixinin qədimliyini sübuta yetirməkdir. Eyni zamanda ədəbiyyatımızda türkdilli ədəbi 

əsərlərin tarixinin hələ VII əsrə aid olduğunu sübut edən əsaslı dəlildir. Uzun illər bütün bunları sübut 

etməyə çalışan alimlər sovet hökumətinin siyasi hücumlarına və təqiblərinə məruz qalmışlar. Belə ki, 1930-

cu illərin sonlarında qorqudşünas alim Əmin Abid repressiya qurbanı olmuş, bu təzyiqlər 1940-cı illərin 

sonlarından etibarən daha kəskin şəkil almışdır. Onu da qeyd edək ki, alimlərə qarşı bu hücumlar yalnız 

Azərbaycanda deyil, digər türkdilli ölkələrdə də baş vermişdir. Kəskin şəkildə aparılan ideologiyanın 

kökündə dayanan əsas amil isə dastanda milli kimliyimizin aydın şəkildə verilməsidir. Elə buna görə də 



geniş coğrafiyanı əhatə edən türk xalqlarının özünüdərk prosesinə mane olmağa və "Kitabi-Dədə Qorqud" 

kimi monumental bir tarixi əsərə kölgə salmağa çalışmışlar. 

Bu proses uzun illər davam etsə də, nəhayət Azərbaycan xalqının böyük oğlu, ulu öndər Heydər 

Əliyev bu əsərin Azərbaycan xalqına məxsus olmasını sübut etmişdir. Bu əsərdə vətənpərvərlik, 

qəhrəmanlıq, müdriklik, Oğuz türklərinin dünyagörüşü, mənəvi dəyərləri, adət-ənənələri, Azərbaycan 

toponimləri öz əksini tapmışdır. Dastan dilimizin incəliklərini, tarixi hadisələri və şəxsiyyətləri, xalqımızın 

mədəniyyətini öyrənməkdə əvəzsiz xəzinədir. "Kitabi-Dədə Qorqud" dastanı türk təfəkkürünün dünyaya 

bəxş etdiyi unikal ədəbi abidədir. Əsərdə Azərbaycan xalqının qədim tarixi, milli etnik mənşəyi, qədim türk 

dövlətçiliyi, milli-mənəvi, əxlaqi dəyərlərimiz barədə əraflı məlumat verilmişdir. Bu qədim və möhtəşəm 

sənət abidəsi həm də xalqımızın tarixini əks etdirən qiymətli ədəbi-bədii salnamədir. Dastanda ulu 

babalarımızın ən qədim simli çalğı alətlərindən biri - qopuz barədə də söz açılır. 

Bu il 1325 illiyi tamam olan "Kitabi-Dədə Qorqud" dastanının təbliği istiqamətində işlər davam 

etdirilir. Azərbaycan Respublikasının Prezidenti İlham Əliyevin 2015-ci ildə "Kitabi-Dədə Qorqud"un elm 

aləminə məlum olmasının, ilk tərcümə və nəşr edilməsinin 200 illiyi ilə bağlı imzaladığı Sərəncam bu 

eposun dünyaya tanıdılmasında müstəsna rol oynadı. Bu barədə Prezident İlham Əliyev demişdir: "Kitabi-

Dədə Qorqud" Azərbaycan xalqının tarixi keçmişini əks etdirən möhtəşəm sənət abidəsidir. Əsərdə 

vətənpərvərlik, qəhrəmanlıq, müdriklik, Azərbaycan xalqının tarixi keçmişi, Oğuz türklərinin dünyagörüşü, 

mənəvi dəyərləri, adət-ənənələri, Azərbaycan toponimləri əks olunmuşdur. Dastan dilimizin qədim 

incəliklərini, tarixi hadisələri və şəxsiyyətləri, xalqımızın mədəniyyətini öyrənməkdə əvəzsiz mənbədir". 


